◎ 染淨不二門  《三藏法數》 
無明之用為染，法性之用為淨。無明、法性，體本不二，用乃有殊。迷則全法性而為無明，全起無明之用，以在纏心，變造諸法，念念住著，名之為染。悟則全無明而為法性，全起法性之用，以離障心，應赴眾緣，念念捨離，名之為淨。
然在纏，染心本具妙理，與淨不殊，故名不二。此之不二，不出一念。故心法妙所以為門也。
（在纏心者，纏即纏縛，謂眾生心識為惑業之所纏縛也。離障心者，障即障礙，謂佛心想惑業淨盡，離乎障礙也。）
◎ 染淨依緣   《三藏法數》
染淨依者，即第七末那識也。謂一切染淨諸法，皆依此識而轉也。
謂眼耳等六識，於色聲等六塵境上，起諸煩惱惑業，則轉此煩惱染法，歸於第八識，而成有漏。若六識修諸道品，白淨之業，則轉此道品淨法，歸於第八識，而成無漏，故名染淨依也。
然此第七識亦依第八識而能轉，第八識依第七識而隨緣，更互為依，遞相倚託。故染淨依為眼等八種識之緣也。

